
Bod yn y byd 3
Rydych chi’n farnwr mewn llys.  Dyma’r achos sy o’ch blaen.

Mae un butain yn cyhuddo putain arall o ddwyn ei babi.

Tystiolaeth y butain gynta.

Roeddwn i a’r wraig draw fan’na yn byw yn yr un tŷ.  Ces i fabi, a thri diwrnod wedyn dyma hi’n cael un hefyd.  Y bore ar ôl hynny pan ddihunais i ac edrych ar fy mabi, nid fy mabi i oedd yno ond babi marw.  Mae’n rhaid ei bod hi wedi gorwedd ar ei babi hi yn y nos a’i fod wedi marw.  Aeth hi â’m babi i a rhoi ei babi marw hi yn ei le.  Fy mabi i yw hwnna draw fan’na.

Tystiolaeth yr ail butain

Fy mabi i yw’r babi byw yna. Babi’r wraig draw fan’na fuodd farw.

· Sut rydych chi’n mynd i benderfynu pwy sy’n dweud y gwir?

· Beth yw‘ch dyfarniad?

Rydych wedi clywed pa mor ddoeth oedd Solomon.  Dyma sut y  penderfynodd e pwy oedd mam iawn y babi.

Ar ôl clywed tystiolaeth y ddwy wraig gofynnodd am gleddyf. Dwedodd nad oedd dewis ganddo ond rhannu’r babi’n ddau er mwyn i bob gwraig gael hanner.  Pan glywodd mam iawn y babi beth oedd Solomon yn mynd i’w wneud, gwaeddodd yn uchel:  ’Na! peidiwch â’i ladd, rhowch e i’r wraig arall.’  Ymateb y llall oedd ‘Ocê. Rhannwch y babi rhyngon ni.’ 

Rhoddodd Solomon y babi i’r wraig gynta. Roedd e’n gwybod mai’r wraig gynta oedd mam iawn y babi am ei bod yn ei garu a ddim eisiau iddo gael unrhyw niwed.

Roedd Solomon yn ddoeth achos bod Duw wedi ateb ei weddi am ddoethineb.

Gweddïwn,

Arglwydd, dydyn ni ddim yn frenhinoedd nac yn farnwyr ond mae angen doethineb arnon ni hefyd.  Doethineb i fyw fel disgyblion cyfrifol a dinasyddion da yn y byd.  Helpa ni i droi atat ti am y doethineb yma. Amen.

